
Қазақстан Республикасында жекеленген паразитарлық аурулар бойынша
күрделі эпидемиологиялық жағдай қалыптасып отыр. Елімізде кең таралған
инвазиялар қатарына описторхозды жатқызуға болады. Аталмыш ауру
еліміздің 9 облысында тіркеліп,  ауруға шалдығу деңгейі 100 мың тұрғынға
шаққанда 7,5-8,0  адамға жетіп отыр. Бұл аурумен күресте диагностиканың
алатын орыны ерекше. Қазіргі кезде описторхозға ақтық диагноз ұлтабардың
сөлі мен нәжістегі құрттың жұмыртқалары паразитологиялық зерттеулер
арқылы табылған жағдайда қойылады.  Сонымен қатар, аурудың балауында
жанама гемагглютинация реакциясы (ЖГАР), иммундық диффузия
реакциясы (ИДР) және иммунды-фермент тәсілі (ИФТ) сияқты серологиялық
әдістер де қолданылады. Өкінішке орай, бұлардың әрқайсысының өзіндік
кемшіліктері бар. Мысалы, гельминттің жұмыртқалары инвазияға шалдыққан
адамдардан алынған үлгілерде әрқашан табыла бермейді. ЖГАР және ИДР-
лардың сезімталдылығы біршама төмен, әсіресе аурудың созылмалы түрінде.
Одан қалды, бұл реакциялар адамдарға жаппай скрининг өткізуге жарамсыз.
ИФТ – өте сезімтал тест, алайда оның диагностикалық құндылығы  тек
паразитке телімді антигендерді қолданғанда ғана байқалады.

Біздің зерттеулеріміздің мақсаты - Opisthorchis felineus–тің
экскреторлық-секреторлық антигенін (ЭС-Аг) алу және оның зертханалық
жануарлар үшін иммуногенділігі мен антигенділігін  ИФТ-нің көмегімен
анықтау.   Паразиттің ересек түрі  инвазирленген балықтармен қоректендіру
арқылы описторхозбен жұқтырылған атжалмандардың өт қабы мен өт
жолдарынан бөлініп алынды. Құрттың тіршілік өнімдерін жинақтау
мақсатында мариттер  5-7 күн бойы толымсыз Игла қоректік ортасында
өсірілді.  ЭС-Аг алу және тазарту жұмыстары А.К.Булашев және
басқалардың (2012) тәсілі бойынша жүргізілді. ЭС-Аг иммуногенділігі ақ
тышқандарды иммундеу арқылы анықталды, ал препараттың антигенділігін
зерттеу кезінде телімді антиденелер ретінде описторхозбен арнайы
жұқтырылған иттердің қан сары сулары қолданылды.

Зерттеу нәтижелері көрсеткендей, дайындалған антиген екі ақ
тышқанның қарқынды иммунды жауабын туғызды. Бұл жануарлардан
алынған қан сары суындағы антиденелердің титрлері 1:800 и 1:1 600
аралығында болды. Үшінші ақ тышқанда телімді антиденелер қан сары
суының 1:100 сұйылтынымында ғана анықталды. Описторхистің ЭС-Аг



едәуір антигенділік қасиеттерімен сипатталды. Айталық, бұл антигенмен
иттердің қан сары суындағы антиденелердің 1:1600-1:3200 титрлеріне дейін
әрекеттесе алатындығы дәлелденді.

Қорыта айтқанда, O. felineus-тің ЭС-Аг-ін толымды антиген ретінде
описторхоздың серологиялық диагностикасын жетілдіруде қолдануға
болады.

